
Jónkvrouwe Veldeke
Hans Jacobs, Venloos
Jónkvrouwe Veldeke leep nao de stad.
Nao de slegter, slegter Bart.
Twieë stökskes vleis, veur zichzelf en euren hónd,
Zoeë blieve zeej alletwieë good gezónd.

Berta had verkeslepkes gevraog
en de man naeve um had ’t toen gewaog
um te zegge det die lepkes lekker ware.
Iers dach ós Jónkvrouwe nog: ‘Waat ‘ne halve gare.’ 

Maar wie het baeter keek nao dae meneer,
deej die verschiening um vuuel plezeer:
lank, slank, blauwe ouge, lekker kuntje
en daobeej ‘n vuuelbelaovend mundje!

Eigelik hoofde het ech neet mier vleis te koupe,
maar dan meus het van dae knappert e-weg gaon loupe.
Dus bestelde Jónkvrouwe Veldeke nog ‘ne kilo kerboet
en keek het nog ens nao dae man zien moeëje snoet.

Noow e-weg gaon zoel het zich noeëts vergaeve.
Daorum meus de slegter um ouk nog braodwors gaeve.
Daonaeve ouk nog bloodwors aan ‘n stök.
Vandaag had de Jónkvrouwe intelik manne–gelök.

Jónkvrouwe Veldeke woel nog lang neet gaon
en zoog achter de vitrine ‘n half haenke staon.
‘Doot mich daen halven haan d’r ouk nog maar beej.’
Dae slegter dach ‘kassa’ en keek opens intens tevreej.

Naodet het ouk nog hamlappe deej koupe
kwaam d’r ‘n net vruike de winkel ingeloupe.
Det vruike leep metein nao dae man, det stök
en zag: ‘Snoebel, scheet op. Ós kind wuurt waat drök!’

Weer waas ’t de Jónkvrouwe neet gelök.
Manne-missie mislök, wie zoeë dök!
Het waas verdretig, aevel ziene kielf waas tevreej.
Dae oot daen daag vleis, waal ‘ne kilo of dreej!

Fietstoch Veldeke Venlo 10-10-21
Truus en Huub van de Vinne, Venloos
Nao ’n jaor oetstel door Corona, is ’t intelik zoeë wiet. Zóndaag 10 
oktoeëber 2022 waere weej verwach beej feeszaal ’t Ven, d’n oet-
valbasis veur de fi etstóch van Veldeke Venlo. Waat hebbe weej ’n 
gelök det ’t zó’n prachtig waer is, hiel vuuel zon en weinig wind. Nao 
genaote te hebbe van ’n tas kóffi e en ’n lekker stök Limburgse fl aaj 
gaon weej op paad. Weej kieke ós de ouge oet mit waat veur “iezere 
rosse” idderein is oetgerös. Haos idderein is mit ’nen E-bike neteur-
lik.

Weej sloete ós aan beej ’n gruupke van 10 persoeëne. Det is meu-
gelik umdet de Coronaregels versoepeld zien. Hans wuurt as ózze 
leider gebómbardeerd, want hae haet de route op zienen telefoon 
staon, mekkelik fi etse dus. De route geit via de H. Hart kerk- Meu-
lestraot-Karel van Egmondstraot de päöl euver richting Krickenbeck, 
en dan vaerder nao de Naturschutzhof.

Umdet ’t zó’n prachtig waer is zien d’r ouk hiel vuuel andere minse 
ónderwaeg, dus euveral ’n drökte van jewelste. Weej waere beej de 

Naturschutzhof opgewach door 
Wilma en Martin, zeej verrasse 
ós mit ’n lekker glaeske fris. 
Gezellig um effe beej te kóm-
me en waat rónd te neuze. 
Ein van de deilnemers löp nog 
’n klein óngelökske op, maar 
wuurt vakkundig beejgestaon.

Weer vaerder opwaeg, de 
boerehäöf zien moeëj, aevel 
de neteur is ouk prachtig. Heej 
net euver de grens zien de 

boerebedrieve toch waat neteurliker umdet die neet zoeë 
groeëtschalig zien wie beej ós in Nederland. Det beteikent hiel 
vuuel aafwisseling. Fietse mak aevel dorstig dus opzeuk nao ’n leuk 
terrasje um beej te tanke. Mekkeliker gezag as gedaon, wao weej 
ouk aankómme: gen plaats veur 10 persoeëne. En ós kaelke wuurt 
wie langer wie druueger. Dan maar doorknaeje wies euver de päöl 
richting Ulingshei nao D’n Oelespot. Dao waas intelik plaats veur ós. 
Dao hadde ze ’n lekkere toet beer en kóste weej schaele wazel ver-
telle. Weej hadde dao nóg langer wille blieve, maar jaomer genóg 
meuste weej ós op tied melde beej ’t indpunt van dees fi etstoch.

“Frisch und moenter” vaerder dus richting Tegele-Steyl. Dao ’t veer 
euver en dan richting Blierick nao de Paerdskoel. Dao waas ’t inpunt 
van dees schoeëne tóch. Heej hebbe weej ós nog begaajd aan ’n 
kald glaeske beer en ’n lekkere tas soep. Wie good kinse ’t hebbe!! 
Daonao is idderein vreej um nao hoes te gaon. Aevel ’t is nów ein-

maol zoeë det d’r altied minse 
zien die op dae stool geplek 
zitte. Weej weite neet wie laat 
’t veur dees achterblievers ge-
waore is. 
Nóg ens hiel vuuel dank aan de 
minse die dezen daag hebbe 
georganiseerd. Wies volgend 
jaor.

De verleechting is doeënbeej
Herman Hermsen, Venloos

De minsheid döks örtelik gemerteld, det door de ieëwe haer,
mit oetbraoke van inge besmettelike krengtes, waereldwied.
Sleipende genaezinge, want heilzame intstóf leek zoeë vaer.
Miljoene minse euverleeje, luuj woorte eur geleefde kwiet.

Allewiels raos weer zó’n akelike krengte euver ós aerd.
Iers verschiensele van vermeujdheid, koorts en druuëgen hoos.
Ónverwachs sleit dan ’t noeëdlot toe en geis se van de gaerd,
aoseme en bewaege wuurt lastiger, jummig waat is d’r loos?!

Wazig kump se later beej, aevel panische ingste bekroepe dich.
Sebiet nao ’t gashoes, de krankewage wuurt al medein gebeld.
Dich zuus zoeë bleik wie ‘n pletske, gen kleur op dien gezich.
De hölpdeens is medein dao, jao noow iddere minuut zoeë telt.

As kranke mins wuurs se sebiet aan de bewakingsmesjienes gelag, 
huurs euveral stumme, minse mit maskes in vraemde gaele pakke.
‘ne Beaosemingssloug in de kael en dich veuls nörges mier krach.
Middesiene via ‘n slengske doon die verdreide verhuuëging zakke.

Bis gans van de wap aaf, vels boete ‘n insig bezei in depe slaop. 
Oppe boek gedreid stried se, oeëts kreftige mins, veur dien laeve.
Asse nao lange tied wakker wuurs, guuëf det weer niejen haop.
‘n Wónderbaarlike genaezing, efeng haos hads dich ‘t begaeve.

De samelaeving is beïngstig en geit gebuk ónder ‘ne zwaore las.
De meiste van ós zien erg veurzichtig en wille nemes aanstaeke.
Hald gewinste aafstand, al kump det smeis neet good van pas.
Vraog idderein mei te doon en blief dees baodschap oetspraeke.

Heb diene naoste leef, toeën begrip veur alle kwetsbare minse.
Aldere, tot vervaelens toe in einzaamheid, woeëne dökker allein.
Zörge veur diene naoste, mak gelökkig en vervölt werme winse.
’n Kort bezeukske of telefoontje is genóg, det vinde zeej al “fein”.

D’r waere vuuelerlei maotregele ós van euverheidswaege opgelag. 
De gemeinschap rak ’n bietje de zoeë vertrouwde vreejheid kwiet.
Inkele groepe blieve näöle en kómme dan in opspraok taege ’t gezag. 
D’r óntsteit twieëspalt, geveulens van ónbegrip en innerlike stried. 

De weitenschap is drök in de waer um aafdoonde oplossinge te vinde. 
Weej mótte de rieje sloete dan zal de verbóndenheid in ós truukkiere.
’t Is ‘ne stried op laeve en doeëd taege dae niks óntzeende ónbekinde,
aevel laot noeëts de mood zakke, haop duit laeve, d’n tied zal ’t liere.

Saoves as ich mót gaon sjlaope
Met mien uigskes wagewied aope.

Dink ich mei, dao zit ein sjpin,
Kruup die mesjiens mien bedje in?

Gekrats en piepe in de gank,
Ein moes met eine sjtert hiel lank?

Geviemp öm mien oere en erm.
Ein mök sjtik mich, ich krieg ‘t werm.

Rammelend sjpeulgood in de kas.
Sjting det ech waal hiel good vas?

De gerdien die vluug mich öm de nek.
Zal det kómme door wink en trek?

Den kump ózze pap nao baove,
Zaet hiel röstig: “Gank maar sjlaope.

Ich vaeg al die bieëste en grei
Op einen houp en nim ‘t mei.”

Nag eine knoevel toet besjloet.
En den duit pap ‘t leech ech oet.

Bang in ‘t duuster
Leonie van Hulten, Tegels

Mientje en ziene Funs
Jan Maas, Venloos
“Jao Mientje, det heb ik juus gedaon en de blome heb ik ouk water 
gegaeve, juus wies dich det ouk altied duis. Neet op de blajer, maar 
op de grónd róndum de blome.”
“Funs, ’t is maondaag en dan waere in dit hoes de roete gewasse. 
Wennier dinks se dao mit te beginne?”
“Iers ’n teske kóffie Mientje.” “’t Is al elf oor gewaes. Kriegs se die 
roete dan waal veur twelf oor klaor Funs? De wits det ik dan ’t aete 
vaerdig heb.”
“Jaozeker Mientje, aevel as se mich det teske kóffie te heit maks kin 
’t ouk vief euver twelf waere. Doot d’r maar gen pletske beej, want 
dan zoel ’t waal ens kwart euver twelf kinne waere veurdet ik klaor 
bin. Op die harde kukskes mót ik lang zoebele.”

Funs haopde stiekem det ’t zoel gaon raegene as hae zien teske 
kóffie had gekrege. Hae kós dan op zien gemaak de krant vaerder 
laeze. Det taege Mientje zegge leet hae wieselik oet ziene kieëbus.

“Wennier wils se ’t schöpke oprume?” vroog Mientje wie ’t Funs zien 
teske kóffie, zónder pletske brach. “Zónder pletske? Kiek ens door 
die óngewasse roete Mientje. Miene wins is in vervölling gegaon.” 
“Waat veur ‘ne wins Funs?” Hae verslikde zich haos in ziene kóffie 
en bedach zich rap ’n smoesje.

“Ik haopde det ’t zoel gaon raegene zoeëdet de stoepe good naat 
zoele waere. Ik kós die dan mit ‘nen harden börstel en greun zeip 
ens good schroebe.” “Dich begins ’t hoeshalde al te liere jóng.”
“Waat haet ’t schroebe van de stoepe noow mit ’t hoeshalde van 
doon Mientje?” “Beej ’n schoeën hoes huurt ouk ‘ne schoene stoep 
Funs.” “Oh, zoeë heb ik det noeëts bekeke.”
“Veur en nao liers se det waal jóng en begin maar mit de roete te 
wasse, ’t raegent neet mier.”
Klokslaag twelf oor waas Funs vaerdig. “Det hebs se rap gedaon” 
zag Mientje. “De kins geliek aan taofel kómme, ’t aete is klaor.”

“Nao ’t aete begin ik aan ’t schöpke Mientje, want ’n neet opge-
ruump schöpke huurt neet beej ’n schoen hoes mit ‘ne geschroebde 
stoep.” “De duis maar jóng, aevel vandaag wil ik ouk nog des se de 
kelder duis stófzuge. Dao leet mich toch ‘nen houp stuf. Dao is d’r 
eine aan ’t kómme of aan ’t gaon, zoel meneer pestoeër zegge.”
“Geliek hebs se Mientje”.
Beej ’n schoeën hoes, ‘ne geschroebde stoep, ’n opgeruump schöpke 
en ‘ne gezaoge kelder huurt ouk ‘ne opgeruumde zölder woel Funs 

zegge, waobeej hae nog juus bedach det hae zichzelf ‘nen houp 
werk op ziene nek zoel haole. Funs wis aevel neet det Mientje ge-
dachte kós laeze. “Volges mich lök ’t dich veur vanaovend ach oor 
waal des se ouk de zölder ens opruums” zag Mientje.
“Waorum veur ach oor Mientje?” vroog Funs. “Jao, mót ik heej 
noow aan alles dinke. Vanaovend um ach oor speult VVV taege Real 
Madrid en dae wedstried wuurt oetgezónde op de Venlose stadsum-
roop. Dich hebs dan veur vandaag zat gedaon en kins in diene praos 
oetröste en nao ’t voetballe kieke.” “Och jao, dich hebs geliek 
Mientje, ik waas ’t haos vergaete.”

Juus um ach oor zoot Funs in zien luie praos veur d’n TV. Wie hae 
um tien oor wakker woort zoog hae nog juus det VVV mit 1-0 ge-
wónne had. De goalemaker waas ‘ne speuler van Real Madrid. Dae 
köpde d’n bal in zien eige goal.
“Ik gaon nao bed, ik heb de knuip aaf” zag Funs taege Mientje en 
leep in zien eige mómpelend de trap op. Want beej slaop huurt ’n 
schoen hoes mit ’n zuver bed, ‘ne geschroebde stoep, ’n opgeruump 
schöpke, ‘ne gezaoge kelder, gewasse roete en neet te vergaete 
blome in d’n haof die gewasse zien op ‘ne gestreke zölder mit blome 
die gestuf zien en … ’n trap die zuver is mit ’n bed wao ik in kin.

Veur ‘ne gas eurkes kós Funs doon waat hae zelf gaer woel doon: 
Pitte.

Roete
wasse Schöpke

oprume

Stoep
schroebe

Kelder 
stófzuge

Zölder
oprume

Blome
water 
gaeve

De slumste Venlonaer 2021
Redactie, Venloos

Zoeëas geej meschiens waal weit is veurig jaor de jeurlikse wed-
stried “de slumste Venlonaer” neet door kinne gaon. Dit jaor kós det 
gelökkig waal en det vónd plaats op zóndaagmiddaag 31 oktoeëber 
in Gemeinschapshoes “Ut Tref”.

D’r hadde zich 27 koppels aangemeld um zich ónderling te maete op 
taalgebied en algemeine kinnis van zake die met (groeët) Venlo van 
doon hebbe. Ouk dit jaor had Hans Jacobs ‘ne schoeëne quiz oet d’n 
aek gedreid.

De koppels kóste zich iers veurstelle en elk koppel woort gevraog 
waat eur doel waas van deze middaag. D’r ware koppels die aango-
ve det zeej veural ‘ne gezellige middaag woele hebbe, maar d’r ware 
ouk koppels die bloodfanatiek ware en aangove veur d’n houfpries 
te gaon. Twieë koppels gove aan det eur doel waas veural baove ’t 
andere koppel te eindige en ein koppel ging veur de poedelpries.

De vraoge die Hans Jacobs veur de koppels in petto had ginge dit 
jaor vuuel euver topografi e. D’r waas ’n spelrónde wao aan de hand 
van ’n foto geraoje meus waere in welk gedeilte van groeët Venlo 

de foto waas geknip. In ein andere rónde ware fi mpkes wao se Hans 
zelf euver straot zoogs loupe. Heej waas de vraog in welke straot dit 
fi lmpke was opgenaome.

Dan waas d’r ’n rónde wao de teikenkunste van de koppels op proof 
woorte gesteld doordet zeej de vlagge van Blierick, Venlo en Tegele 
op pepeer meuste zette.

Ein andere vraog ging euver ’t raoje van de veurname van bekinde 
Venlonaere. Ouk ein spellingtoets kwaam nog veurbeej.
En waat te dinke van alle 7 letste börgemeisters in de juuste volg-
orde zette?

Nao elke ronde woorte de gooje antwaorde gegaeve, waat de span-
ning in de zaal um te snieje makte. 

Tössedoor woorte de koppels en ouk de jury good verzörg door ’t 
perseniel van Ut Tref zoeëdet de druuege kaelkes van de deilnemers 
gesmaerd kóste waere en meschiens ouk door sómmige koppels 
mood kós waere ingedrónke.

In totaal ware d’r 11 spelróndes en zoeëas heejbaove beschreve 
waas ‘t weer hiel divers waat Hans dit jaor had verzónne.

Oetintelik deej ’t koppel “Zoeë slum zien weej noow ouk weer neet” 
eure naam gen ier aan, want zeej ginge met d’n ierste pries strieke. 
’t Winnende koppel, bestaonde oet Gé Hulsmans en Henk Geenen 
meuste ónderling nog oetmake wae de slumste van eur twieë waas. 

Zeej krege idder aafzónderlik ’n 
aantal hints te huure en meuste 
raoje welke bekinde Venlonaer 
bedoeld waas met die hints. 
Gé Hulsmans had op ’t ind de 
bekinde Venlonaer geraoje en 
dus haet hae de ier um ’t kóm-
mend jaor as de slumste Ven-
lonaer door ’t laeve te meuge 
gaon.

Nao aafl oup woort d’r nog 
waat naogeborreld en had 
idderein weer ‘ne knoepgezellige middaag belaef.

Ik hald van ein leed
Mathieu Cornet †, Venloos

Ik hald van ein leed, wie ein moder det zingk,
as zeej 's aoves eur kind nao zien bedje toe bringk,

van ein leed, óngemaak, door de leefde gedich,
en zoeë rech nao 't hert van dae luustert gerich.
Ik hald van ein leed, det mit schaat'rende lach
door jónges en maedjes spóntaan wuurt gezag;
van ein leed vol jubel, det hoeëg is van toeën

en allein maar wilt zegge, det 't laeve is schoeën.
Ik hald van det leed, van dae zónnige zangk;

dao wil ik nao luust're mien laeve lank.

Ik hald van ein leed, det mit dreunend geweld
't laeve bezingk van 'nen oeralden held;

van ein leed mit ein krach, die duit daav're de grónd,
det 't dóndert en bliksemp wies vaer in 't rónd.
Ik hald van ein leed, det wie brand in de nach

de minse duit baeve van ings en óntzag;
van ein leed, det mich mak noow ens werm, dan weer kald,

det zuch en det fluustert, en schettert en schalt.
Ik hald van det leed, van dae vlammende zangk;

Det wil ik hure mien laeve lank.

Ik hald van ein leed, det d'n hemel bestormp,
oet doezend godsvruchtige kaele gevormp;
van ein leed, det tot God en d'n Heilige rup,
waodoor hemel en aerd waere samegeknup.
Ik hald van ein leed, det mit heilig geweld

weerklink euver stad, euver dörp, euver veld;
van ein leed, det getuug van ein krachtig gelouf,
det door niks en door nemes kan waere gedouf.
Ik hald van det leed, van daen heilige zangk;

det klink in mien oeëre mien laeve lank.

Ik hald van ein leed, det mich zingk van mien volk,
det 't leef en 't leid van mien Limburg vertolk;
van ein leed, det mit ónweerstaonbare krach

mich griep en mich pak en mich haet in zien mach.
Ik hald van ein leed, det zoeë veur emes steit,

as waar 't ein laevend stök wörkelikheid;
van ein leed in ós eige, zingende taal,

die dao prónk in ós hert wie eine schoeëne kathedraal.
Ik hald van det leed, van daen eigene zangk

det leed wil ik zinge mien laeve lank.

Kersman 2.0
Marij Bongers, Venloos

De ingelkes zagte lets taege de Kersman:
Man doot dich ens ‘n waat anders aan.

Dich löps al ieëwe rónd in dien roeëje kloffie.
Det roeëje pak met dae zwarte reem d’rop,
en dan ouk nog die slaopmuts op diene kop.

Det zien weej ónderhand waal zat.
En dan det rendier met zien roeëje kuit alzoeë.

Met dae hebbe weej ‘t ouk hielemaol gehad.
Zoeë kin dae eigelik neet mier mei nao boete.

Nae, maar waal met 4 sjieke laerskes wies euver zien koete.
En dich, beste Kersman, ein bietje mier fleur en kleur 

zoel dich waal staon,
Bis dich al ens nao eine echte snieder haer gegaon???
Dae mak van dich eine gans nieje Kersman, hiel hip.

De Kersman trok al ein bietje met zien baovelip
En zag: “Nae, nae, want dan bin ik bang det de kinder mich neet 

mier kinne
En dan luuet mich nemes mier nao binne.

Dan blief ik met al die kedootjes zitte, 
die ik ‘t ganse jaor heb gespaard.

En dan wilt geej zeker ouk nog det ik aafscheer mienen baard.
Nae, nae, det geit neet gebeure, det zweer ik óg,

Ies-kiepe-kald krieg ik ‘t dao baove in de lóch.
Dan waer ik verkald en krieg ik de griep.

En bin ik d’r zoeë tössenoet gepiep.
Laot mich maar gewaere, det doon ik al ieëwe.
Anders beginne die blage straks te schrieëwe:

Wae is daen bónte dao op die slei?
Waat mótte weej dao in godsnaam mei?

En mien leef rendier det begós spontaan te hule,
As ik um veur ein ander bieës zoel umrule.

Nae leef ingelkes, det geit d’n deze neet doon.
Ik bin toch zeker genne kloon!
En daorum zeg ik tot besloet:
Leef ingelkes: dit versje is oet!

Ouk as geej nog langer lig te kliere,
Dit menke dae geit Kersmis viere!

Fijn daag allemaol same!

Kersgedachte
Wiel Bergmans, Venloos

Kikkerman
Hub Moens

’t Book van 2021 is op ’t zuime nao oet.
De meiste blajer hebbe umgedreid gelaege.

Haet ’t gebrach waat se d’r van hads verwach,
of veel ’t achteraaf toch ’n bietje taege?

Blajer dan ’t book nog ens truuk
meschiens vinds se dan gans ónverwach

ein hiel schoeën stökske laevesgelök
wao aan se neet mier hads gedach.

Foetele – sjoemelen
Door al det gefoetel is ’t neet moeilik öm te winne.

Battere – lawaai maken
De naober kwaam ‘ns kieke, want hae bleef maar op de deur aan ’t battere.

Huipe – in aantal, grootte of omvang toenemen
Sunk det eur kinger mèt aan ’t verdene zien, huip zich eur inkómme 
zeenderouge.

Gruuets – verwaand
Nów ze mèt de notaris getrouwd is, is ze versjrikkelik gruuets gewaore 
en zuut ze ós neet mieeër sjtaon.

Frunselig – verfronseld
Die appele ligge al zoeë lang, die zien gans frunselig gewaore.

gevreur – vorst
’t Gevreur is nag alzelaeve neet oet de grónk.

Dazele – onvaste, wankele houding
Sjaak haet zoeë vuuel borrels gehad, det e sjteit te dazele op zien bein.

Grumel – kruimel
Nów de gemeinte mich det gelap haet, verkoup ich eur gènne grumel 
grónk mieër.  

Sjtute – met lof over iemand spreken
In ’t algemein sjtute ze erg euver ózze nieje pesjtoeër.

Klungelig – onvakkundig
Det kleid kump den waal nèt oet de verpakking, ’t is aevel klungelig aafgewèrk.

Kroepgaat – zeer bekrompe behuizing
Eur hoes det geit nag waal, maar die keuke is ’n ech kroepgaat.

Sjraap – ruwe huid door weersinvloeden
Lek dich neet zoeë naeve dien lippe, mèt dae wink haes se zoeë sjraap. 

Ware – zich hoeden
Waar dich veur dae vent, det is ‘ne groeëten oplichter. 

Tegels blief Tegels
Heemkundige Kring Tegelen, Tegels

Vaem – draad
Det gaetje in die nald is zoeë klein, dao haes se ‘ne loep veur nuuedig öm dae 
vaem d’r doorhaer te kriege.

Watse – iemand om de oren slaan
Wie haes se det nów kènne doon, ich kós dich waal öm dien oere watse.

Sjtert – staart
Asse van d’n duvel sjpriks, traejs se ‘m op ziene sjtert.

Uuem – bejaarde man
Mèt dae lange jas aan en ziene fl aphood, zuut hae d’r krek oet wie ‘nen 
ajen uuem.

Insig – enig, enkel
Zónger breurs of zusters waas hae insigs kink thoes.

Toesjpeld – Veiligheidsspeld.
Vruger hadde de kiendjes altied 'n Mariamedalie aan 'n toesjpeld op 
't óngerhempje gesjtaoke

Bewaarsjoeël – Kleuterschool.
Wie Baerke veer jaor woort meugde hae nao de bewaarsjoeël.

Bodaap – Kind van 6 tot 10jaar.
As se die bodape in daem boum zoogs klumme heels se dien hert vas.

Wild vleis – Littekenweefsel.
As se 'n wóng neet good verzörgs kriegs se wild vleis.

Sjpoeze – Stormen.
Oppe zieë kèn 't good sjpoeze.

Sjnieëklökskes – Sneeuwklokjes.
As de sjnieëklökskes bleuje wuuert 't veurjaor.

Vraoge, mieër Tegels of reacties: www.hktegelen.nl

Mèt dank aan Heemkundige Kring Tegelen, Toine Ambaum en zien 
brónsgreun bukske en ‘t book Tegels Dialek.

In den hook

Kersstumming

Marijke Gijsen, Heljes

Jeanne Alsters-v.d. Hor, Venloos

Waor zet ich um neer??
Mien kamer heet 4 heuk
En daomet ben ich blej

Want stel dich now toch veur
Det ich der 6 of 7 heij

Dan zoeij ich gaar neet weite
Waor hae mos komme te staon

En of mien verlengsnoer vur de lempkes
Wel zoe wiet zoeij gaon

Ich ben auch neet zoë van ut sjuuve
Met benk en steul of met de kast

Um te zorge det den baum
Wer in un anger hukske past

Daarum heet hae zien vaste plek
En det al jaore lang

En laot ich um neet "alle heuk van de kamer zeen"
En des in den tied van vrede toch ut erste belang

Mit Kersmis zote weej same
um ózze welvaart haer geschaard.
Weej ote taart. 't Vlammend haard-
veur verwermde ós verwinde zinne.

Weej woele waal opnie beginne,
maar zóchte tevergaefs de zin

wao in de I van IK neet veurkwaam.
't Hol geraamte van de wäörd,

door ós mit groeët gemaak dök oetgespraoke.
Zoeë as hónger, kelt en mier nog: leefde.
Weej vónde 't neet. Ze bleke al besmeurd
te zien mit 't slib van 't welvaartswónder.

En starend nao de kersboumlempkes
die eur gold-leech door de tekskes zeefde,

oot ik mien letste stökske taart.

En veulde mich zoeë laeg van binne.

18



‘t Venloos keteerke
Oet: Zoeë maar veur de voes weg van 

Leny van Gennip, Venloos

Kóffie läöte, kletse, täöte
ze hebbe efkes tied.

Jao de vrouwluuj oet ‘t sträötje
mótte aaf en toe eur präötje

ónderein ens kwiet.
Och z’ón schieterig klein keteerke

is eur insigste plezeerke
wie me det zoeë zaet,

d’r wuurd neet op de klok gekeke
en d’n tied dae is verstreke

ier me d’r erg in haet.
Ja óngemerk geit z’ón keteerke

vuuel te flot veurbeej
want al läötend en al täötend
waere ‘t d’r minstens dreej.

Euver mien broder en mien moder 
eure scholder

Frens Bakker, Venloos
De scheif gedrökde wäörd zien neteurlik gaar gen Venloos. ’t Zoel 
kinne det ze det oeëts waal zien gewaes, maar ze zien - veur 
zoeëwied ik kin naogaon - noeëts opgeschreve. Waorum schrief ik die 
dan zoeë?

Laot mich beginne met scholder. Det is neteurlik: schouwer. Waat 
dao aan de hand is, weit ik neet. Want anders as in ’t Nederlands 
blief beej ós zo’n ald -ld- meistal staon. Net wie in ’t Ingels en ’t 
Duits. Vergeliek ós ‘góld’ en ‘halde’ met ’t Ingelse ‘gold’ en ‘to hold’ 
en met ’t Duitse ‘gold’ en ‘halten’ (wao de d veranderd is in t). 
Vergeliek dan ós ‘schouwer’ met ’t Ingelse ‘shoulder’ en ’t Duitse 
‘Schulter’. Ein alde vorm wie scholder guuef ’t aevel nörges in Lim-
burg. 
Dus waorum weej heej ‘schouwer’ zegge, weit ik neet. ’t Zoel oet ’t 
Nederlands kinne kómme, want in gespraoke Nederlands velt zo’n 
-d- tösse klinkers dökker weg. Dink aan ‘houden’ en ‘houen’. Zoeë 
kin oet ‘schouder’ ouk ‘schouwer’ zien óntstaon. Maar ouk euver 
de päöl zaet me in ’t plat wat in daen trant. Dus ik dink ierder det 
veural ’t zuje ein rol haet gespeuld, want in de dialekte ónder Venlo 
is -ld- dök ouk verdwene. Zoeë kint ’t Tegels veur ’t Venlose ‘halde’ 
ouk ‘haje’ en zaet Baolder daoveur ‘haoje’. 
’t Guuef ouk ein Venloos veurbeeld wao det persies zoeë is gebeurd. 
Wat in Groesbeek nog ‘va.lle’ (óntstaon oet ‘valde’) het - vergeliek: 
Ingels to fold, Duits: falten - , het beej ós ‘vaje’. Dae vorm mót haos 
waal oet ’t zuje zien euvergenaome.

Noow nao ‘broder’. Det is neuterlik al lang geleje ‘broor’ gewaore. 
De -d- tösse klinkers is in ós plat meistal verdwene. Vergeliek ’t Ne-
derlandse ‘ader’, ‘vademen’, ‘adem’ en ‘bodem’ met ós aor, vaeme, 
aom en baom. Ik bin waal eine kier in ein dialek enquête van rónd 
1880 ‘t waord ‘broderschap’ taegegekómme, maar det liek mich 
toch ierder ein kunswaord. Maar los steit dao idderskier ‘broor’.

Maar as ‘broor’ zien -d- haet verlaore, waorum ‘moder’ dan neet? 
Ik dink det die -d- waal oeëts verdwene is gewaes, maar later is 
truukgekómme. In ’t Venloos waordebook steit namelik ‘moor’ in 
de beteikenis “graof veur moder” én veur moderknien. Bliekbaar is 
dae vorm in beteikenis aafgezak. En in de betekenis ‘moor’ veur ein 
schruufke in te dreie. As se nao de vorm van det dink kieks, be-

Gedichtebundel
Redactie, Venloos

grieps se waorum det dink zoeë hit. Gek genóg hit waat d’rin wuurt 
gedreid, gen ‘vaederke’. Misschien det iers ’t Nederlands daen aldere 
vorm haet truukgehaold, wao-op det in ’t plat ouk is gebeurd. (Ouk 
‘t Nederlandse ‘moer’ besteit in alle dreej geneumde beteikenisse.)

Euver ‘vader’ gespraoke. Ouk dao zoel die -d- volges de Venlose 
klankwette eigelik nimmer meuge staon. Vergeliek ’t nogens met 
‘broor’ en ’t al geneumde ‘aor, vaeme, aom’ en ‘baom’. In ’t Venloos 
heb ik gen ‘vaar’ gevónde, maar in einen teks oet Kempe – oet ’t 
jaor 1806 - steit waal gewoeën ‘vaar’. Det ‘vaar’ mót net zoeë good 
oeëts in ’t Venloos zien gezag. En ouk in ’t Nederlands vinde weej 
nog reste van ‘vaar’. Dink aan: ‘Hij heeft ein aardje naar zijn vaartje’ 
– zien waeze staalt op det van zien vader. En zieëheld Michiel de 
Ruyter woort vruger “Bestevaer” (‘groeëtvader’) geneump, waat 
beej ós gek genóg vruger ‘bestevader’ hoot. 

Op ein of andere meneer zien ‘vader’ en ‘moder’ oeëts truukge-
haold, waonao ’t toen gebroekelike ‘vaar’ en ‘moor’ langsaam ein 
waat negatievere beteikenis hebbe gekrege en oetintelik gans of 
haos gans zien vergaete. Nemes velt ’t mier op, maar eigelik meinen 
‘t Venlose ‘vader’ en ‘moder’ zich einen dieke, terwiel ‘broor’ 
gewoeën zichzelf is gebleve.

Volgend jaor besteit Veldeke Venlo 75 jaor. 
Ein van de initiatieve um dit te gedinke is 
eine gedichtebundel  same te stelle.
‘ne Werkgroep is aan de slaag gegaon en 
inmiddels is d’n bundel klaor en dae is te 
koup beej Bookhandel Koops, Klaosstraot 
17 in Venlo.

De werkgroep haet ’n groeët aantal eur 
bekinde schrievers benaderd en heej is 
met vuuel enthousiasme op gereageerd. 
De werkgroep haet vervolges oet de in-
zendinge ’n keuze gemak met as resultaat 
eine prachtige met foto’s geïllustreerde 
gedichtebundel.
Veldeke Venlo haet beslaote um eur leje 
en dónneteurs ein kortingsbón te gaeve 
veur de aanschaf van de gedichtebundel. 
Daes kortingsbón is ingeslaote beej deze 
Kroedwis.

Veldeke Venlo Oeuvre-Pries 
veur Ton Engels

Henk Buskes (veurzitter), Venloos

Kroeën op ’t werk veur de leedjesmaker oet Kepèl 
( Panningen)
Ton Engels is dit jaor de óntvanger van de Veldeke Venlo Oeuvre-
Pries van ’t Limburgs Leed. Ózze veurzitter Henk Buskes makde 
dit in ’t L1-radioprogram Plat-eweg van Henk Hover bekind. De oet 
Kepèl aafkómstige leedjesmaker wuurt daomei ge-ierd veur zien 
groeët oeuvre. Normalerwies wuurt dae pries tiedes de Nach van ’t 
Limburgs Leed oetgereik, aevel umdet det evenement door de co-
rona slamassel neet door kós gaon, vónd de oetreiking plaats in de 
oetzending van Henk Hover.

Waorum dae oeuvrepries aan Ton Engels?
Ton mak al mier as viefentwintig jaor moeëje dialekmeziek. In al 
zien puurheid is hae eine bevlaoge zenger en leedjesschriever. Ton 
Engels haet zien werk in hiel Limburg en ouk vaer dao boete oetge-
drage. De poëtische krach van zien leedjes, in combinatie mit zien 
geweldig gitaarspel mak van Ton ‘ne arties van de bäöveste plank. 
Hae is door zien leedjes ‘ne echte ambassadeur van ózze Limburgse 
cultuur.

De Veldeke Venlo Oeuvre-Pries van ’t Limburgse Leed 
Veur de vieftieënde kier guuef Dialekvereiniging Veldeke Venlo de 
Oeuvre-Pries oet. Det gebeurde in andere jaore altieëd tiedes de 
Nach van ’t Limburgs Leed, waat de bizóndere samewerking tösse 
ós vereiniging en det festival ónderstreep. Dae pries geit idder jaor 
nao ’n persoeën of groep mit jaorelange verdeenste veur de Lim-
burgse dialekmeziek, in en boete ós provincie. De winnaer (lauriaat) 
krieg ein kunswerk gemak door Mariëlle Franssen en ein oeërkónde 
oetgereik.

Ton Engels
Ton Engels (1952) oet Kepèl had al ’n rieke, jaorelange muzikale 
loupbaan achter de rök toen hae in 1994 euver ging nao dialekme-
ziek. Veurhaer schreef en zóng hae in ’t Ingels. Hae óntdekde det ’t 
schrieve van leedjes in ’t dialek um good aafging, veur um ’n raeje 
um ein twieëde carrière as dialek-arties op te bouwe. 

In 1995 verscheen zien album Plat, gevolg door nog vief cd’s in de 
taal van zien dörp. In 2000 is Ton d’n ierste winnaer van de pries 
van ’t Limburgse Leed, later woort dae pries umgeduip nao de Jo 
Erens-Pries. Ton schrief ein groeët dialek-oeuvre beejein en wuurt 
euveral geroemp vanwaege zien goje tekste en sterk gitaarspel. Ton 
is ‘ne echte verhaoleverteller en haet de gave mit zien beeldende 
tekste zien zeel bloeët te gaeve en andermans zeel te rake.

Ton guuef aan zier tevreje te zien mit de Oeuvre-Pries. Hae zaet det 
zien oeuvre nog altied greujt. Maar hae vindt waal det as hae iets 
nies mak det det per defi nitie ouk iets mót toevoege aan zien 
oeuvre. Hae wilt neet in herhaoling valle, nao zien meining wuurt 
die kans aevel idderskier groeëter.

1.	 Stök gereidschap veur d’n haof
2.	 Wuurt vuuel aangestaoke met Kersmis
3.	 Dit bemmelt met Kersmis dök in d’n boum
4.	 Ander waord veur täöte (kletse)
5.	 Dees dinger hels se waal ens euver as se 'ne kas inein zets
6.	 Inwoeëner van Berlien
7.	 Stad in Limburg
8.	 Wuurt door 'nen bekker vuuel gedaon
9.	 Bieës det dök in 'n wei steit
10.	 Aafkorting van astebleef

As geej de puzzel heb opgelos steit in ’t greune gedeilte verticaal 
iets te laeze waat met Kersmis vuuel is te zeen. De ierste letter volg 
oet de gevónde antwaorde.

Kerspuzel
Henk Geenen, Venloos

1

2

5

6

7

8

9

10

Beste leje en dónneteurs,

Dialekvereiniging Veldeke Venlo besteit in 2022 75 jaor. In aanloup 
nao dit jubileum zien weej al ein aantal zake aan ’t oppakke.
Weej bringe ‘ne gedichtebundel oet mit ó.a. gedichte van Jeanne 
Alsters-van der Hor, de beschermvrouwe van ’t Venloos dialek en 
ierelid van Veldeke.
Bas Vissers is drök mit ’t oetwerke van de 75 ónderwerpe veur de 
Canon van ’t Venloos, dae volgend jaor zal waere oetgebrach.
D’r is nog steeds vraog nao ’t kaokbook. In ’t kader van ós 75-jäörig 
bestaon hebbe weej weer 700 stöks besteld.
D’r zien dan 7830 stöks gedrök en daomei is ’t kaokbook ‘t bes ver-
kochde Venlose book.
In det kader wille weej dan ouk gaon kieke of ’t meugelik is um waat 
extra’s te doon veur ós leje en dónneteurs. Dit zien weej aan ’t oet-
werke en as dit concreet wuurt, zulle weej heejeuver berichte.

Weej zien aan ‘n nieje site aan ’t werke, die al in ‘n vaergevorderd 
stadium is en weej wille die dan ouk in ós jubileumjaor live laote 
gaon.

Vaerder zien weej drök mit ’t opzette van ózze activiteitekalender van 
2022. Heejvan zien inkele datums bekind en de andere activiteite 
wille weej binnekort gaon invölle. Of de activiteite, wie gepland staon, 
door kinne gaon, zal aafhange van de óntwikkelinge róndum Corona.

Jurere Faatse in Venlo en Blierick 27 en 28 fi bberwari 2022
Priesoetreiking Faatse 10 maart 2022
Finale declamatie Venlo april 2022 
Finale declamatie Tegele 8 april 2022
Jaorvergadering Veldeke Venlo april 2022 
Cursus laeze en schrieve veurjaor 2022
Wandeling Villapark 2e helf van mei 2022
Finale declamatie Limburg 21 mei 2022
DOK-6 in Panningen is gerisserveerd.
Wandeling Stalberg lets augustus 2022
Oeuvrepries NvLL 17 september 2022
Cursus laeze en schrieve naojaor 2022
Vreejwilligersdaag naojaor 2022
De Slumste Venlonaer oktoeëber 2022

Mit vrintelike groete names de krink Venlo,
Henk Buskes

Kóm ens veur
Henk Buskes (veurzitter), Venloos

26



Dees oetgaaf is nummer 3 van de 40e jaorgank. De Kroedwis wuurt 
bezörg beej alle leje en begunstigers van Veldeke Venlo.

Redactie Kroedwis
Indredactie:  				   Henk Geenen
Redactieleje: 				   Hein Baur, Marij Bongers, 
					     Piet Steunenberg, Wiel Maassen	
					   
Te bereike
Redactieadres: 			   Egtenrayerhof 27
					     5928 RW Blierick
					     T 06 309 379 83			 
					     E kroedwisredaktie@gmail.com

Teikening Jónkvrouwe Veldeke: 	 Piet Camps
Aquarel Kroedwis: 			   Gon Doesborg
Opmaak Kroedwis: 			   Wil Coopmans
D'n drökker:  				   Knoops

Sikkertariaat 
E veldeke.venlo@gmail.com	 	 I www.veldeke-krink-venlo.nl

Veldeke
De vereiniging Veldeke Limburg is in 1926 opgerich. Doelstelling is
um de Limburgse Volkscultuur laeventig te halde. Dialekvereiniging
Veldeke Venlo is ein van de 10 kringe van Veldeke Limburg.

Aangeleverde kopij in ’t Venloos wuurt geredigeerd op basis van de 
’Spelling 2003 veur de Limburgse dialekte’. Aangeleverde kopij in 
neet-Venloos dialek wuurt neet geredigeerd maar ónverkort opgenao-
me.
De redactie behelt zich ’t rech veur um aangeleverde kopij te veran-
dere, in te korte en/of al dan neet te plaatse. In veurkómmend geval 
zal met de schriever kóntak waere opgenaome.

Dialekvereiniging Veldeke Venlo besteit oet de plaatse
Árce, Baolder, Belvend, Blierick, Bookend, Bree, Grevors, Helje, 
Holt-Blierick, Kessel, Lómm, Tegele, Velde, Venlo en Zaerum 
(geschreve in eur eige dialek).
Weej hebbe de ANBI- erkinning (Algemeen Nut Beogende Instelling) 
Bankraekeningnummer  NL04INGB0004298115  

Gelieerde organisatie : Stichting Henric van Veldeke

Colofon

